МИНИСТЕРСТВО ЗА ТРУД И СОЦИЈАЛНА ПОЛИТИКА

П Р Е Д Л О Г НА  З А К О Н

за социјална сигурност за старите лица
Скопје, декември, 2018 година

ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ   

Старите лица во Република Макеонија не уживаат посебна помош и заштита по основ на нивната материјална наобезбеденост, доколку не ги исполнуваат условите за остварување на право на пензија.  Согласно Законот за социјалната заштита („Службен весник на Република Македонија" број 79/2009, 51/2010, 36/2011, 51/2011, 166/2012, 15/2013, 79/2013, 164/2013, 187/2013, 38/2014, 44/2014, 116/2014, 180/2014, 33/2015, 72/2015, 104/2015, 150/2015, 173/2015, 192/2015, 30/2016, 163/2017 и 51/2018), лицата над 65 годишна возраст се сметаат за неспособни за работа и користат право на постојана парична помош, по основ на материјална необезбеденост.
II. ЦЕЛИ, НАЧЕЛА И ОСНОВНИ РЕШЕНИЈА 
Предлог на Законот за социјална  сигурност за старите лица се заснова на начелата на правото на социјална сигурност и социјално осигурување на граѓаните, социјална праведност, хуманост и солидарност согласно со член 34 од Уставот на Република Македонија. 

Примарни цели на реформата на правата на старите лица за обезбедување на нивна социјална сигурност  се:

· Зголемување на ефективноста на паричните давања за оваа категорија на граѓани

· Намалување на процентот на сиромаштијата кај старите лица над 65 годишна возраст

III.ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ  ЈАВНИ ФИНАНСИСКИ СРЕДСТВА

Финансиските импликации кои произлегуваат од Предлог Законот за  социјална сигурност за старите лица  ќе се обезбедат со Буџетот на Република Македонија за 2019 година.
IV.ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА 
Финансиските импликации кои произлегуваат од предлогот на Законот за социјална  сигурност за старите лица ќе се обезбедат со Буџетот на Република Македонија за 2019 година.

ПРЕДЛОГ НА ЗАКОН ЗА СОЦИЈАЛНА СИГУРНОСТ
ЗА СТАРИТЕ ЛИЦА

Член 1

Со овој закон се уредува социјалната сигурност за старите лица, условите и постапката за остварување и финансирањето на правото на социјална сигурност за старите лица.
Член 2
Социјалната сигурност за старите лица се обезбедува согласно  начелата на социјална праведност, хуманост и солидарност.
Член 3


Право на социјална сигурност за старите лица има лице со навршени 65 години возраст под услови утврдени со овој закон.

Ако подносителот на барањето за остварување на правото од став 1 на овој член има  брачен другар или лице со кое живее во вонбрачна заедница со навршени 65 години возраст, правото го  остварува  само едно од лицата.

Член 4

Право на социјална сигурност за старите лица,  лицето од член 3 став 1 од овој закон го остварува ако:

1. е државјанин на Република Македонија;
2. има постојано место на живеење во Република Македонија во последните 15 години пред поднесување на барањето;
3.  нема во сопственост имот и имотни права од кои може да се издржува;
4. не е корисник на пензија од Република Македонија или вид на исплата по основ на старост, инвалидност или доживување од друга држава;
5. не остварило приходи по сите основи во последните три месеци пред поднесување на барањето, и 
6.има пријавен пензиски стаж во Фондот на пензиското и инвалидското осигурување на Македонија или стаж на осигурување помалку од 15 години.

Условите од став 1 точките  3, 4 и 5 на овој член се однесуваат и за неговиот брачен другар или лицето со кое живее во вонбрачна заедница.

Член 5
Право на социјална сигурност за старите лица не може да оствари лице кое со решение на центарот за социјална работа е сместено подолго од 30 дена во  установа за вон-семејна социјална заштита, здравствена или друга установа.

Член 6
Висината на месечниот износ на правото на социјална сигурност за старите лица изнесува 6.000 денари.
Висината на месечниот износ на правото на социјална сигурност за старите лица, се усогласува со порастот на трошоците на живот за претходната година, објавени од Државниот завод за статистика во јануари во тековната година.
Во случај кога нема пораст на трошоците на живот за претходната година не се врши усогласување на висината на правото на социјална сигурност за старите лица.
Член 7

Корисникот на правото на социјална сигурност за старите лица, има право на паричен додаток заради покривање на дел  од трошоците за потрошувачка на енергенси во домаќинството, за месеците од октомври до март.
Месечниот износ на висината на додатокот од став 1 на овој член изнесува 1.000 денари месечно, усогласена со порастот на трошоците на живот за претходната година, објавени од Државниот завод за статистика, во јануари за тековната година.
Во случај кога нема пораст на трошоците на живот за претходната година не се врши усогласување на висината на паричниот додаток заради покривање на дел  од трошоците за потрошувачка на енергенси во домаќинството.
Паричниот додаток од ставовите 1 и 2 од овој член, во случај кога корисникот е член на домаќинство се остварува само  кога домаќинството не го користи овој додаток согласно Законот за социјалната заштита.
Член 8

На корисникот на правото на социјална сигурност за старите лица му се обезбедува право на здравствена заштита, согласно овој закон и прописите од областа на здравственото осигурување.

Здравствена заштита од став 1 на овој член се обезбедува само доколку не може да се стекне со осигурување по друга основа.

Член 9


Корисникот е должен да ја пријави материјалната и имотната состојба за себе, за брачниот  другар или лицето со кое живее во вонбрачна заедница, при поднесување на барањето и за време на користење на правото, да извести за промените  во текот на користењето на правото, а кои влијаат на остварување и користење на правото, во рок од 15 дена сметано од настанувањето на промената, до надлежниот центар за социјална работа.

Член 10
Правото на социјална сигурност за старите лица престанува ако:

-    корисникот при поднесувањето на барањето даде невистинити или нецелосни податоци за материјалната, семејната и имотната состојба за себе, брачниот другар или лицето со кое живее во вонбрачна заедница;
-    корисникот не ја пријави промената на материјалната и имотната состојба за себе, брачниот другар или лицето со кое живее во вонбрачна заедница, во текот на користењето на правото и
-  корисникот со решение на центарот е сместен подолго од 30 дена во установа за вон-семејна социјална заштита или згрижувачко семејство, здравствена или друга установа.

Во случаите од став 1 алинеи 1 и 2 на овој член правото на социјална сигурност за стари лица не може да се користи во наредните 12 месеци.
Член 11
Постапката за остварување на правото на социјална сигурност за старите лица се поведува по барање на лицето од член 3 став 1 од овој закон или неговиот старател.

Член 12
Правото на социјална сигурност за старите лица се остварува од денот на поднесување на барањето од член 11 од овој закон.


Правото на социјална сигурност за старите лица престанува со денот на престанокот на условите за користење на правото, утврдени со овој закон.

Член 13
По барањето за остварување на правото на социјална сигурност за старите лица во прв степен решава центарот за социјална работа, надлежен за подрачјето на кое подносителот на барањето има живеалиште или престојувалиште, во рок од 30 од денот на поднесувањето на барањето.
По жалбата против решението од став 1 на овој член решава Државната комисија за одлучување во управна постапка и постапка по работен однос во втор степен.
Член 14
Министерот за труд и социјална политика го пропишува начинот на утврдување на состојбата и видот на приходите, имотот и имотните права на подносителот и неговиот брачен другар или лице со кое живее во вонбрачна заедница, образецот на барањето и потребната документација за остварување на правото на социјална сигурност за старите лица.

Член 15
Центарот за социјална работа, во постапката за остварување на правото на социјална сигурност за старите лица соодветно ги применува одредбите од  Законот за социјалната заштита.
Член 16
Средствата за финансирање на правото на социјалната сигурност за старите лица се обезбедуваат од Буџетот на Република Македонија.

Член 17
Подзаконскиот акт предвиден со овој закон, ќе  се донесе во рок од  еден месец од денот на влегувањето во сила на овој закон
Член 18
Овој закон влегува во сила осмиот ден од денот на објавувањето во „Службен весник на Република Македонија", а ќе отпочне да се применува од 1 јануари 2019 година.
ОБРАЗЛОЖЕНИЕ НА ПРЕДЛОГ ЗАКОН ЗА СОЦИЈАЛНА СИГУРНОСТ

ЗА СТАРИТЕ ЛИЦА
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ  ЗА  СОЦИЈАЛНА СИГУРНОСТ ЗА СТАРИТЕ ЛИЦА
Во текот на 2018 година се спроведени соодветни анализи кои укажуваат на потребата за суштествени реформи во системот на социјалната заштита, пред сè со цел да се подобри ефективноста на паричните давања и ефикасноста на бенефициите и социјалните услуги што се испорачуваат до крајните корисници. Досегашниот дизајн на социјалните трансфери е доста нерамномерен и неадекватен и како таков, придонесува кон продлабочување на нееднаквоста во општеството. 
Досегашните  анализи укажаа на потребата за обезбедување на посебна заштита на лица на 65 годишна возраст, кои не оставруваат услови за стекнување на право на пензија. При тоа се има  во предвид долготрајниот транзициски период кој влијае да одредена категорија на лица неможат да го исполнат условот за остварување на пензија преку пријавен пензиски стаж во Фондот за пензиско и инвалидско осигурување на Македонија или стаж на осигурување од најмалку 15 години. Со тоа овие лица се наоѓаат во ризик од сиромаштија и потреба од посебна помош.

Имено, анализите покажуваат дека постои група на граѓани кои имаат одреден пензиски стаж, но не ги исполнуваат условите за пензионирање, но се ценеше дека сепак имаа допринос во општеството и грижата за своето семејство и децата.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените одредби се меѓусебно поврзани. Како такви прават правна целина и се применливи.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Предложените решенија имаат за цел создавање на можности за ефикасен одговор и справување со идентификуваните предизвици во делот на социјалната заштита, сиромаштијата и социјалната исклученост на старите лица. Оваа реформа се однесува на воведување на посебна заштита за старите лица, кои се материјално необезбедени.

